
      Azul fell-awen a leḥbab. Nessaram d akken bxiṛ i tellam. Nuɣal-ed ɣer ɣur-wen s nnuba 
nniḍen n Wawal n tudert. Nessaram d akken ad nesɛeddi lewqat igerzen. Tafat n Lmasiḥ fell-
awen. A d-neddu ihi akka deg Awal n Sidi Ṛebbi. Ad nkemmel am akken i t-id-nebda. 

     Nebweḍ-ed ɣer wanda ara ad nwali amek teḍra degmi i tenger lqaɛa n ddunit s lɣerqa n 
waman, deg wayen akk yexleq Sidi Ṛebbi ideg yella nnefs n tudert, kullei yenger. Yeqqim-ed 
i leslak anager nnbi Nuḥ; imi d netta kan i d-iwala Sidi Ṛebbi d aḥeqqi. Yettusellek netta d 
warraw-is d tlawin-nsen di tmanya yid-sen. 

     Nesla-d di tedwilt i iɛeddan amek nnbi Nuḥ mi i d-yeffeɣ si lbabuṛ, yefka asfel i leɛfu n 
ddnubat-nsen. Dinna i ɣ-d-ibeggen d akken ad nefhem kulleci snegren-t waman n lqaɛa s 
lɣerqa i d-yeɣlin ɣef lqaɛa n ddunit, meɛna ddnub dima yeqqim-ed imi mačči d ayen i zemren 
ad ssirden waman. 

     Tura ad nkemmel di leqṛaya, dayem di Tektabt n Laṣel n Ddunit deg ixf wis 11. Tura ad 
nẓer amek i teḍra mi i tɛawed lqaɛa n ddunit teɛmeṛ, teččur s dderya n nnbi Nuḥ. Yura am 
akka: Di lqaɛa meṛṛa imdanen llan heddṛen yiwet n tmeslayt. Ass mi i ṛuḥen si cceṛq ufan 
yiwen n uzaɣaṛ di tmurt n Cenhaṛ, qqimen zedɣen dinna. Mcawaṛen ger-asen nnan: Eyya-w 
ad nxedmet llajuṛ, a t-neqqed s tmes. Xedmen llajuṛ deg umkan n wedɣaɣ, xedmen aselɣaɣ 
deg umkan n ssiman. Syen akkin nnan: Eyya-w ad nebnut tamdint d yiwen n lbeṛj, ixf-is ad 
yennal igenni, ad nesɛu isem akken ur nettwezzeɛ ara meṛṛa ɣef wudem n lqaɛa. 

     Akka i nwala imdanen s wayes i tɛawed ddunit ur xuṣṣen ara di tusna aked tmusni ɛlayen 
di ṣṣenɛa, imi kren i lebni n yiwet n temdint d yiwen n lbeṛj ɛlayen, ixef-is ad yennal igenni. 
Nutni lmeqsud-nsen akken ad dduklen deg yiwet n temdint agi meqṛen mačči d kra, ad rnun 
lbeṛj ɛlayen, ixf-is ad yennal igenni. Lbeṛj agi ɛlayen ḥwaǧen-t akken anda ṛuḥen di lqaɛa ur 
ttemwezzaɛen ara imi lbeṛj agi ɛlayen a t-id-walin, ur sen-iɛerreq ara webrid, a d-uɣalen 
alamma d tamdint-nsen, ad qqimen dduklen. D wagi i lbeɣi-nsen. 

     Meɛna d ayen ara ad nẓer, lebɣi-agi-nsen a sen-d-yawi lehlak d ameqṛan. D lebɣi n Sidi 
Ṛebbi kan i yellan d lxiṛ d talwit d ayen ara ad nẓer imi ikemmel yura: Sidi Ṛebbi yerres-ed 
ɣer lqaɛa iwakken ad iwali tamdint d lbeṛj i bnan yemdanen, yenna: Atan dduklen d yiwen n 
wegdud, heddṛen yiwet n tmeslayt, tura ulac ayen a ten-iḥebsen ad xedmen ayen akka i bɣan. 

     Dagi nesla-d yura: Sidi Ṛebbi yerres-ed ɣef lqaɛa akken ad iwali. Ad nesteqsi ad nini: Eɛni 
Sidi Ṛebbi ur yezmir ara a d-iwali seg igenni alamma yerres-ed ɣer lqaɛa? Xaṭi. Sidi Ṛebbi 
yeẓra akk d acu i ḍerrun deg igenwan neɣ di lqaɛa. Sidi Ṛebbi mi ara a k-yinni yerres-ed ɣer 
lqaɛa akken ad yexdem lbeḥt, mačči weḥd-es i d-yettsu. Yettrusu-d netta ake lmalayek yellan 
d ixdimen-is, d inigan n wass n lḥisab. 

     Nesɛa ttbut ɣef wakka. Assmi i d-yers Sidi Ṛebi akken ad iɛaqeb timdinin Ṣuddum d 
Gumuṛ, imi uɣalen fesden ur sɛin ara leḥya, ɛacen am lmal n lɣaba. Yura wakka di Laṣel n 
Ddunit, ixf wis 18, taseddaṛt 20ar tis 22: Sidi Ṛebbi yenna: Tura a d-rseɣ ad waliɣ acu i 
yexdem lqum-agi imi yeqwa-d ucetki fell-asen. Sidi Ṛebbi yerres-ed netta d sin lmalayek 



iwalan lefsad n lqum-agi n Ṣuddum aked Gumuṛ. Akka ad illin d inagan ass mi ara ad iḥaseb 
Sidi Ṛebbi s lḥeqq. 

     Acuɣer i d-niɣ akka? Imi Lmasiḥ yenna-t-id. Yura wakka di Matta 34, taseddaṛt 31: Ɣef 
wass aneggaru n lḥisab yenna : Mi ara a d-isiwel ṣṣut n lbuq, ad yefk lameṛ i lmalayek a d-
jemɛen di lqeṛn ɣern n lqaɛa d igenwan wid akk yettwaxtaṛen, neɣ wid akk yettuselken. 
Lmalayek agi llan d inagan ɣef wid akk yettuselken. Ass n lḥisab, lmalayek a d-cehden meṛṛa 
ɣef lḥisab n Sidi Ṛebbi yedda s lḥeqq, belli Sidi Ṛebbi d Aḥeqqi i yella. Axaṭer walan. Tagi d 
ṭbiɛa n Sidi Ṛebbi, kullec ixeddem-it s inagan akken ad iqenneɛ lxelq-is. 

     Tura imi nefhem lameṛ agi, ad nkemmel leqṛaya d ulemmed, deg wanda Sidi Ṛebbi i d-
yenna: Ad ners ɣer lqaɛa, ad nezreɛ lxilaf di tmeslayt-nsen, akken mi ara ad heddṛen ur 
ttemsefhamen ara, wa ur ifehhem wa. Sidi Ṛebbi iwezzɛ-iten ɣef wudem n lqaɛa, ḥebsen lebni 
n temdint nni i llan bennun-tt imi ur ttemsefhamen ara. 

     Nwala amek yenna Sidi Ṛebbi, yenna: Ad ners ɣer lqaɛa. Ur d-yenni ara ad rseɣ, meɛna 
yenna: Ad ners. Yeɛni netta aked lmalayek-is yellan d ixdimen-is. S wakka, lmeqsud n trusi 
agi, a d-yers ɣer lqaɛa ad yezreɛ lxilaf di tmeslayt-nsen. Uɣalen ur ttemsefhamen ara, wa ur 
ifehhem wa, dinna imiren i msefṛaqen, nbwezzaɛen ɣef wudem n lqaɛa n ddunit, ḥebsen lebni 
n lbeṛj nni ɛlayen, imi ur zmiren ara ad msefhamen. Ṛuḥen feṛqen d leɛrac. Kul lɛerc isnulfa-d 
tameslayt-is, syen akkin uɣalen d leǧnas am akka nella ass-a. 

     Aṭas d wid iwehmen, qqaṛen amek akka Sidi Ṛebbi di lɛaweḍ ad yefṛeḥ s tdukli-nsen, netta 
ifeṛq-iten, iwezzeɛ-iten ɣef lqaɛa. Sidi Ṛebbi mačči d lfeṛḥ ur yefṛiḥ ara s tdukli-nsen, meɛna 
iwala tadukli-nsen tetteddu ɣer lexsaṛa-nsen. Sidi Ṛebbi iwala daɣen teddun ad sbedden 
ddewla s yisem-nsen, mačči s yisem n Sidi Ṛebbi. Wagi mi akken i nnan am akken i d-nesla: 
Eyya-w ad nebdut lbeṛj ɛlayen, ixf-is ad yennal igenni, ad nexdem isem i yiman-nneɣ. Ur nnin 
ara ad nebnu tamdint ad nernu lbeṛj ɛlayen s yisem n Sidi Ṛebbi, meɛna d isem-nsen i bɣan a 
t-sallin mačči d win n Sidi Ṛebbi. 

     Dagi, Sidi Ṛebbi iwala d cciṭan i yebɣan ad isemɣeṛ isem-nsen am akken yexdem i Ḥewwa 
aked Adem. Mi akken uɣen awal-is, iɣurr-iten armi i d-fɣen si lǧennet. Sidi Ṛebbi iwala a d-
jebden lɛiqab d nger am win akken iɛeddan di lwaqt nni n nnbi Nuḥ. D tagi d sebba imi Sidi 
Ṛebbi yezreɛ lxilaf di tmeslayt-nsen akken ad msefṛaqen. S wakka, wid i d-ijebden lɛiqab d 
nger ad negren nutni kan, ur gellun ara s wiyaḍ. 

     Ad nwali kan lemtel agi n temdinin n Ṣuddum aked Gummuṛ. Ass mi i d-jebden amrar n 
lɛiqab; yeɣli-d fell-asen lɛiqab, imi fesden, ur sɛin lḥeṛma, cuban lmal. Negren nutni kan, ur 
glin ara s yegduden nniden. Nefhem tura acuɣer Sidi Ṛebbi iwezzeɛ igduden agi, ifeṛq-iten 
ɣef lqaɛa n ddunit, akken mi ara a d-yeɣli lɛiqab ɣef wemcum ur igellu ara s lmumen nniḍen. 

     Nwala d akken, d Sidi Ṛebbi kan i yesɛan lḥeqq deg wayen akk i xeddem. Nesla-d Sidi 
Ṛebbi iwezzeɛ-iten ɣef lqaɛa n ddunit. Ḥebsen lebni n temdint aked lbeṛj ɛlayen i llan bennun. 
Yura: Ɣef wakka i s-ittunek yisem n Babbil i temdint agi, imi Sidi Ṛebbi yeɛkes tameslayt n 
lqaɛa meṛṛa. Syen imir, Sidi Ṛebbi iwezzeɛ-iten ɣef udem n lqaɛa. 



     Isem agi n Babbil s tmeslayt Taɛibṛanit lmeɛna-s am akken a d-tiniḍ yexleḍ, yeɛkes. Ma s 
Tegrigit: Babbilu, yesɛa lmeɛna-s daɣen, tabwurt n Ṛebbi. Axaṭer dinn i yelddi Sidi Ṛebbio 
tabwurt i yegduden akken ad msefṛaqen iwakken lɛiqab ara a d-yeɣlin ɣef yemcumen ur 
yettḥaz ara wid iḍuɛen Sidi Ṛebbi. Win iwumi qqaṛen Nimrud, d netta i ikkemlen lebni i 
temdint agi n Babbil neɣ Babbilu. Nemrud, lmeɛna n yisem-is: Lɛaṣi. D netta i yellan d 
agellid amezwaru di ddunit. Yebda ṣelṭna di temdint agi n Babbilu, yellan deg uzaɣaṛ n 
Cenhaṛ anda akken llan niqal yegduden heddṛen yiwet n tmeslayt. Ttfaṣil akk yuran ɣef 
wakka  leḥbab a t-naf di Tektabt n Laṣel n Ddunit, ixf 10, taseddaṛt 8 ar tis 10. 

     Nemṛud, netta yeffeɣ-ed si dderya n Cam; mmi-s amecṭuḥ n nnbi Nuḥ. Cam lmeɛna-s, 
lmeɛna n yisem-is: Yerkem, win irekmen. Am akken neɛlem, nnbi Nuḥ yesɛa tlata n warraw-
is swayes i t-ɛawed teɛmeṛ lqaɛa n ddunit. Nenna-t-id yakkan, yella Yafat, Sam aked Cam. 

     Cam, fell-as i d-tepqli ddeɛwessu tameqṛant ass mi i yekkes leqddeṛ ɣef baba-s. Deɛwessu 
agi i d-yeɣlin fell-as yeǧǧa-tt-id i dderya n dderya-s, yiwen deg-sen d Nemṛud. Cam agi d 
mmi-s amecṭuḥ n nnbi Nuḥ. Deg umezruy-is a d-naf belli seg-es i d-fɣen yellan zedɣen di 
tegzirt n (Chipre). Fɣen-d syen, ṛuḥen ɛemṛen yiwet n lǧiha taɣeṛbit n tmurt n Kenɛan. 

     Nemṛud yura fell-as di Laṣel n Ddunit, ixf wis 10, taseddaṛt 9: Yella d aṣeggad afeḥli zdat 
n Sidi Ṛebbi. Lxedma n uṣeggad yettmetil win yettqelliben kan nnfeɛ-is zdat Sidi Ṛebbi. Ad 
nwali lxilaf amek yella ugellid Dawed zdat n Sidi Ṛebbi. Mačči d aṣeggad meɛna d ameksa. 
Ameksa d win yettɛassan taqeḍɛit yettḥarab fell-as, aṣeggad yeqellib kan ad yečč, ad inneɣ. 
Ass nni mi i d-yessawel Sidi Ṛebbi i nnbi Nuḥ yella yeksa taqeḍɛit n wulli. Yura deg Ihellilen 
78, taseddaṛt 70 d tis 71: Sidi Ṛebbi yextaṛ Dawed aqeddac-is, ger wulli i t-id-yejbed, akken 
ad yilli d ameksa ɣef wegdud n Sidi Ṛebbi. 

     Acu ara a d-nini di Lmasiḥ? Netta i d-yennan ɣef yiman-is, ayen ara a d-nɣeṛ di Linǧil n 
Yuḥenna, ixf 10, taseddaṛt tid 11, anda yenna: Nekk d Ameksa Lɛali. Ur d-yenni ara nekk d 
aṣeggad lɛali. Yenna: Nekk d Ameksa lɛali, Ameksa lɛali yefka tudert-is ɣef wulli-ines. Akka 
a yatmaten, Lmasiḥ d wigi i d imeslayen i d-yenna: Nekk d Ameksa lɛali. Win yeddan yid-i d 
ulli-inu. Ulli-inu ttḥarabeɣ fell-asent. Akka i d-yenna Lmasiḥ. Win iḥemlen ulli-ines, d win i 
yefkan tudert-is fell-asent. Lmasiḥ yellan d Ameksa lɛali d ayen i yexdem ɣef umidag a 
leḥbab. Yefka tudert-is axaṭer yeččuṛ d leḥmala, iḥemmel-aɣ aṭas. 

     A d-nuɣal ihi s arraw n nnbi Nuḥ, imi mmi-s amenzu d Yafat. Wagi d win yebwin lbaṛaka 
sɣur baba-s. Yafat netta yelḥa di ṭṭaɛa d leqddeṛ n baba-s. S wakka yedɣa-yas s lxiṛ: Mi akken 
i s-yenna: Sidi Ṛebbi ad isewseɛ di lxiṛat-is d sɛaya ɣef Yafat. Ad yezdeɣ deg iqiḍunen n 
gma-s Sam. Lmeɛna n waya ad zedɣen lwaḥid, ad cerken lxiṛat n Sidi Ṛebbi. Yafat yefti ɣef 
yegduden imeqṛanen d wid akk yettqelliben ad ɛebden Sidi Ṛebbi n ṣṣeḥ. 

     Ma yella d Sam, ula d netta yefti ɣef yegduden imeqṛanen. Di dderya n Sam a d-yeffeɣ 
wegdud n iɛebṛaniyen. Am akken neɛlem, iɛebṛaniyen d nutni i yextaṛ Sidi Ṛebbi d agdud-is, 
d nutni i d lqum n Sidi Ṛebbi, seg-sen i d-fɣen meṛṛa lanbeyya iqedsen. Bdu-tt-id kan si nnbi 
Musa, nnbi Ilyas, Yacuɛa, nnbi Dawed, aked wiyaḍ meṛṛa. Mazal aṭas n lanbeyya iqedsen 
nniḍen. A d-nuɣal ad nehdeṛ fell-asen mi ara a d-naweḍ s leqṛaya ɣur-sen. 



     Agdud agi n Iɛebṛaniyen deg-sen amezruy d ameqṛan. Lmeɛna n yisem agi n Iɛebṛaniyen 
yeɛni wid i zegren. Neẓra d akken agdud agi n iɛebṛaniyen ass mi i ten-id-issufeɣ Sidi Ṛebbi 
seddaw n lḥekma n Ferɛun anda llan d aklan di Maseṛ, yelddi-yasen abrid di tlemmast n 
lebḥer, zegren-d ɣef uḍar, lḥan-d seddaw n leqyada n nnbi Musa. Neṣra akk amek yeddem 
aɛekkaz, yewwet ɣer lebḥer iwehha dɣa lebḥer yelddi ɣef sin, agdud n Isṛayil neɣ agdud n 
Iɛebṛaniyen zegren-d lebḥer s tikli. Syenna i d-teqqim tmeɣra, tin iwumi qqaṛen tafaska i d-
yettasen mkul aseggas. Tafaska agi lmeɛna-s zger akkin, ɛeddi akkin. Ayen yebɣa a d-yini 
daɣen: Zger si tkelwa ɣer tlelli. Akka, agdud agi n Iɛebṛaniyen fɣen-d si tkelwa seddaw n 
uzaglu n Ferɛun, fɣen-d ɣer tlelli, uɣalen-d ɣer tlelli i sen-yefka Sidi Ṛebbi s ufus n nnbi 
Musa. 

     Si dderya n Sam i d-fɣen akk, am yergazen am tlawin i yextaṛ Sidi Ṛebbi ad illin d 
iqeddacen-is gar-asen: Ibṛahim yeṭfen amkan ameqṛan di ddewla n Sidi Ṛebbi. Ibṛahim, a d-
naf daɣen lmeɛna n yisem agi : Baba-tsen n waṭas. Yeɛni win yellan d ababat n waṭas. 
Ibṛahim ɣur-es amezruy yewseɛ mačči d kra. Yesɛa-d mmi-s Isḥaq, win i d-illulen s lqedṛa n 
Sidi Ṛebbi, yeɛni mmi-s n lweɛda; win i yewɛed Sidi Ṛebbi i Ibṛahim. 

     Yettusemma d mmi-s n lɛahd, akka, deg-es i yenna Sidi Ṛebbi i weḥbib-is Ibṛahim, yenna-
yas di mmi-k Isḥaq ara ad ttubarken leǧnas meṛṛa n ddunit. D ayen ara ad nẓer daɣen ayagi di 
nnubat i d-iteddun amek yexdem Sidi Ṛebbi aṭas n lbeṛhanat aked Ibṛahim aḥbib-is. 

     Imi lwaqt iddehm-ɣ-d a yatmaten, nebweḍ-ed ɣer tagara n tedwilt-nneɣ n wass agi, di 
tedwilt nniḍen, ad nẓer amek Sidi Ṛebbi i d-yessawel i Ibṛahim akken a s-yefk lxedma mačči 
d ayen isehlen. Meɛna d lxedma yeḥwaǧen liman iǧehden. Yura wakka: Sidi Ṛebbi yenna i 
Ibṛahim: Ṛuḥ ffeɣ si tmurt-ik, d imawlan-ik, d wexxam-ik, ṛuḥ ɣer tmurt anda ara a k-iniɣ, ṛuḥ 
ɣer tmurt tin ara a k-d-sekneɣ. 

     Akka ihi, di nnuba i d-iteddun ad nẓer d acu i yerna yexdem Sidi Ṛebbi imi ur ɣ-d-yekfi 
ara lwaqt a leḥbab, akka ihi nenna-d d akken Sidi Ṛebbi yextaṛ iqeddacen. Nehdeṛ-ed ɣef nnbi 
Musa amek i d-issufeɣ agdud-is si tkelwa n Ferɛun, zegren-d lebḥer, fɣen-d si tkelwa ɣer 
tlelli. Nwala daɣen amek Sidi Ṛebbi yextaṛ Ibṛahim, yefka-yas-d mmi-s s lbeṛhan d ameqṛan; 
mmi-s Isḥaq. Ad nkemmel awal ɣef waya di tedwilt i d-iteddun. 

     Awal n Sidi Ṛebbi d tafat. Yenna nnbi Dawed: Awal-ik d tafat zdat n iḍarren-iw, iwakken 
ad dduɣ yis ur ɣelliɣ ara. Wagi d awal yesɛan azal d ameqṛan ɣef wayen yeɛnan Awal n Sidi 
Ṛebbi. D wina i ilaq ad yilli d lmakla n teṛwiḥin-nneɣ, d wina i ilaq ad yilli yis kan ara ad 
nettxemmim, yis kan ara a dnettmeyyiz, ara ad nettɛebbiṛ. S yis ara ad nelḥu ara ad nenǧer 
iberdan-nneɣ ddaw n leɛnaya n Sidi Ṛebbi ameqṛan, imi d netta i d Agellid-nneɣ, d netta i d 
Baba-tneɣ, d netta i d kulleci-nneɣ. Awal n Sidi Ṛebbi yenna ad tḥemleḍ Sidi Ṛebbi-inek s 
tezmert-ik, s wul-ik akk d wayen tesɛiḍ, lameɛna mačči d ayagi kan, ad tḥemleḍ daɣen lɣiṛ-ik 
am yiman-ik. 

     Ihi akka tura a d-nsell i wawal agi nni seg Wawal n Sidi Ṛebbi. Zzabuṛ wis 15: Ahellil n 
Dawed: Ay Ameɣlal, anwa ara ad izedɣen deg uqiḍun-ik? Anwa ara ad yillin deg udrar-ik 
imqeddes? D win i teddun s ṣfa, win ixeddmen lewqam, d win iheddṛen tidett seg wul. Ur 
yettcettim ara s yiles, ur ixeddem ara cceṛ i weṛfiq-is, ur itekkes ara lḥeṛma ɣer lɣir-is. Yekṛeh 



imcummen, yekṛeh imcummen, iḥemmel wid yettaggaden Ameɣlal. Mi ara ad yeggal, ɣas 
iḍurr iman-is ur yettuɣal ara deg awal-is, ur iṛeṭṭel ara idrimen s lfayda. Ur iqebbel ara tajɛalt 
ɣef wid ur neḍlim ara. Win ixeddmen akka d lmuḥal ad yemdeṛkal. 

     Wagi d Ahellil win 15 di Zzabuṛ n Dawed. Nezmer a d-nini, a d-nejbed aṭas n temsirin, 
aṭas ara a d-nelmed di Zzabbuṛ agi nni. A d-nini d akken aṭas n lecɣal yenna-tent-id, 
nxeddem-itent akka di tmurt-nneɣ, nxeddem-itent yal ass ɣef wayen yeɛnan tijuɛal, ɣef ayen 
yeɛnan win yettgallan, ur yettaṭaf ara di limin-ines, win iweɛden akka ur ixeddem ara ayen 
yewɛed, ɣef win iteksen lḥeṛma, ɣef lɣir-is, ɣef win ixeddɛen aṛfiq-is, ɣef win yettcettimen s 
yiles-is. Ayagi yenna-yaɣ-t-id Dawed deg wawal-is, yenna ur ilaq ara ad tecbum akk wigi. 

     Yenna daɣen: Win ara ad ikecmen ɣer wedrar n Sidi Ṛebbi imqeddes, wigi d wid iteddun s 
ṣṣfa, d wid ixeddmen lewqam, win ixeddmen lxiṛ. D wigi ara ad ikecmen ɣer tmezduɣt n Sidi 
Ṛebbi. 

     A leḥbab-nneɣ, wigi d imeslayen i sedduyen di tidett, i sedduyen di tafat n Lmasiḥ, di tafat 
n Sidi Ṛebbi. Dagi Zzabbuṛ n sidna Dawed isefham-aɣ-d amek i ilaq ad nilli. Iseffehm-aɣ-d 
ayen akken i d-neḥfeḍ seg imezwura-nneɣ, ayen akken i nettkemmil nxeddem-it ula d nukni 
akka tura ɣef wayen yeɛnan a d-iniɣ tijuɛal, ɣef wayen yeɛnan lpistu, ɣef wayen yeɛnan 
tamusni neɣ akkagi leḥwayeǧ agi n lekdub, d wigi akk, ilaq a tent-nekkes. Ilaq a tent-nerr di 
ṭṭerf. 

     Axaṭer Awal n Sidi Ṛebbi d ayen yellan, a d-iniɣ iban-ed am yiṭij, nwala-t, neẓra-t, neɣra-
t-id, nenna-t-id, teslam-as-d. Ihi ilaq ad neḥbeset ayagi akk a leḥbab, ayen yeɛnan lekdub, 
ayen yeɛnan lexddeɛ, ayen yeɛnan tuksiwin n sser, ayen yepwnan tuksiwin n lḥerma ɣef 
wiyaḍ, wid iḥemlen imcumen, yenna ur ilaq ara ad kemlen tikli yid-sen. Ilaq tikli-nneɣ ad tilli 
d wid yettaggaden Ameɣlal, d wid yettaggaden Sidi Ṛebbi, mačči d wid yettawin ɣer cceṛ, 
yettawin ɣer lexddeɛ, yettawin ɣer wayen ur nelhi ara. 

     Ɣef wayagi i ilaq mi ara ad neqqaṛet Awal n Sidi Ṛebbi lwaḥid ad t-nefhem. S tidett wigi d 
imeslayen yettṛebbin, d imeslayen i d ɣ-yessefhamen, i d ɣ-yesɣaren akkagi iwakken ad 
nefhem, ad nxemme fell-asen, a ten-nɛebbeṛ, a ten-nmeyyez, wa ten-nerr a ten-neḥrez deg 
wulawen-nneɣ iwakken ad neddu yis-sen. 

     Nessaram d akken nesɛedda lewqat igerzen, ameslay-nneɣ yella-yawen d ameslay n lfeṛḥ, 
d win ara d-yawin lehna ɣer wulawen-nwen. Akka, abrid n Sidi Ṛebbi d yiwen kan, am akken 
i t-id-nenna mačči d sin. 

     Ihi, qqimet di lehna d lxiṛ. A d-nuɣal ɣer ɣur-wen di tedwilt i d-iteddun. Ar tikkelt nniḍen. 
Bbqaw ɛla xiṛ. 

 


